
pan maksoedkoe belon kasampean, Tjanna !

Tjanna : — Riboe ma'af, toeankoe ! Kapan begitoe patik rasa perloe sekalih toeankoe meminta idzin terlebih dahoeloe pada Sri Baginda. . . . 

Siddhartha : — Tida bergoena, Tjanna, kerna ajahkoe soedah pasti tida nanti mengidzinken. Akoe hendak bikin ini perdjalanan dengen tida satoe orang jang taoe, salaennja kaoe sendiri.

Tjanna : — Tapi, toeankoe, kapan maksoed toeankoe sakedar hendak menoeloeng manoesia, di ini negri poen ada sampe banjak orang jang toeankoe bisa toeloeng, traoesah moesti bikin perdjalanan begitoe lama dan djaoe. . . . Disini poen banjak orang sakit, jang miskin, jang kakoerangan makan. . . . 

Siddhartha (tersenjoem) : — Itoe pertoeloengan jang akoe niat beriken pada manoesia, Tjanna, boekan beroepa oewang, makanan atawa obat-obatan. Pertoeloengan begitoe matjem ada banjak orang jang bisa kasih. Niatankoe aken menoeloeng dengen beriken pengartian atas djalannja Wet Kabeneran, soepaja marika djadi insjaf apa artinja hidoep, bagimana toedjoeannja, dan sampe di mana achirnja, hingga tida oesah alamken kasangsara'an dan kasedihan teroes-meneroes. Kapan akoe beriken oewang pada orang miskin,
itoe oewang sabentaran aken terpake abis, kerna harta doenia tida kekel. Kapan akoe kasih barang makanan pada orang-orang jang lapar, ini hari marika merasa kenjang, laen hari aken lapar kombali. Begitoe poen pertoeloengan pada toeboeh jang sakit, ini hari semboeh dan sehat,
besok marika bisa sakit dan merintih-rintih poelah. Itoe samoea pertoeloengan, maski poen baek, sifatnja tjoemah saliwatan dan tida kekel. Tjoemah dengen beriken pengartian, tjara bagimana orang bisa mentjari katentreman dan kabebasan dari segala ganggoean doenia, baroelah

